
Guðmundur Páll Ásgeirsson 
er formaður Framfarar, félags 
karlmanna sem greinst hafa með 
krabbamein í blöðruhálskirtli.

Mein sem heggur í sjálfsvirði karlmanna

Þ
að er ótrúlegur lækningamáttur fólginn 
í því að hitta menn sem veikst hafa af 
krabbameini, sem lifa hvern dag sem gjöf 
og eftir lífsgildum sínum. Þeir eru flestir 
með athyglina á sínum nánustu og finna 
gleðina í því sem mörg okkar taka sem 
sjálfsögðum hlut,“ segir Guðmundur Páll 
Ásgeirsson formaður Framfarar, félags 
karlmanna sem greinst hafa með krabba-
mein í blöðruhálskirtli. „Þá fyllast þeir sem 

eru á miðri leið í veikindum sínum þreki og von.“
​Þetta er kjarninn í batasamfélögum sambærilegum því 

sem Framför er að byggja upp. „Þeir sem leita til okkar eru 
að upplifa alls konar tilfinningar og það er eðlilegt. Við karl-

menn þurfum að koma út úr hellinum okkar þegar á reynir í 
lífinu og muna að allar tilfinningar hafa tilgang í bataferlinu,“ 
segir Guðmundur og tekur dæmi um sjálfsvorkunn „Sjálfs-
vorkunn og reiði er hluti af sorgarferlinu, þegar við erum að 
horfast í augu við það sem er að meiða okkur og finna út 
leiðir til að komast í gegnum það. Þessari tilfinningu fylgir 
stundum mikil sorg, þegar þú finnur að það er eitthvað sem 
þú hefur haft áður, en átt ekki núna,“ segir Guðmundur sem 
þykir mikill fengur fyrir félagið, en hann vann um árabil sem 
námsstjóri í Tækniskólanum.

Vilja bjarga lífi og heilsu
„​Áhugi minn á málaflokknum hófst fyrir fjórum árum 

síðan þegar Guðmundur G Hauksson, þá starfandi fram-
kvæmdastjóri, hóaði í mig í kjölfar þess að ég hafði sjálfur 
greinst,“ segir Guðmundur og útskýrir að læknar og heil-
brigðisstofnanir sjá um hlutlægu hlið veikindanna á meðan 
samtökin veita sálfélagslegan stuðning. „Algeng vandamál 
sem menn sitja uppi með eru risvandamál, þvaglekavanda-
mál, depurð og framkvæmdaleysi. Þetta mein getur grafið 

undan sjálfsvirði manna. Það sem við reynum hins vegar að 
gera er að mynda samfélag sem eflir okkur, fyllir af lífsþrótti 
og aðstoðar okkur við að bera okkur vel, með brjóstkassann 
fram og höfuðið hátt.“

Í meginatriðum er viðfangsefni og baráttumál Framfara 
forvarnir og vitundarvakning, að lífi og heilsu sé bjargað, 
að lífsgæði séu varin og öflug endurhæfing sé í boði allt frá 
greiningu. „Allir bera ábyrgð á líkama sínum og getur heilsu-
samlegt líferni, regluleg hreyfing og samvera aukið viðnáms-
þrótt manna. Við viljum koma á skimun fyrir krabbameininu 
svo hægt verði að lækna það fyrr og koma í veg fyrir erfið 
veikindi og dauðsföll. Við leggjum eins áherslu á að með-
ferðir og lækningar valdi eins litlum skaða og mögulegt er. 
Við stöndum fyrir fræðslu og félagsstarfi og erum meðlimir 
í Euomo, Evrópusamtökum félaga karlmanna með krabba-
mein í blöðruhálsi. Við erum ekki einungis málsvari þeirra 
sem greinast heldur einnig aðstandenda þeirra. Við erum 
þekkingar- og reynslubanki á jafningja- og leikmannagrunni 
á þessu sviði,“ segir Guðmundur Páll Ásgeirsson formaður 
Framfarar.

Framför er félag karlmanna sem 
greinst hafa með krabbamein í blöðru­
hálskirtli sem og aðstandendur þeirra.

einstaklingur greinist þá hefur það áhrif á alla fjölskyldumeðlimi 
og því höfum við kappkostað að sinna aðstandendum í gegnum 
viðtöl og námskeið hjá Ljósinu. Það er auðveldara að takast á 
við breyttar aðstæður með öðrum aðstandendum sem eru að 
ganga í gegnum það sama.“

Hver er staða mála núna og framtíðarsýn þín fyrir málaflokkinn?

​„​Staðan er sú að við erum alltaf að þróa starfið til að vera með 
bæði heildræna og faglega endurhæfingu sem stuðlar að því að 
fólk komist aftur út í samfélagið eftir erfið veikindi. Staðan hefur 
verið þröng vegna skorts á rekstrarfé. Framtíðarsýnin er sú að 

við náum góðum samningi til að geta rekið Ljósið og sinnt öllum 
þeim sem þurfa á þjónustunni að halda. Auk þess er það draum-
ur minn að stækka húsnæðið verulega því núverandi húsnæði er 
orðið allt of lítið og því mikil þrengsli. Með stærra húsnæði væri 
líka hægt að bjóða upp á meiri eftirfylgni en það eru margir sem 
glíma við langvarandi afleiðingar eftir krabbameinsmeðferðir.“

​Það er umtalað hversu gott er að koma í Ljósið. „​Takk fyrir það 
en ég segi oft að ég sé hagsýn húsmóðir því við höfum aldrei 
tekið lán fyrir neinu. Það var grasrót sem hjálpaði mér að koma 
Ljósinu á koppinn fyrir nítján árum og við áttum ekki eina krónu 
en vorum uppfull af jákvæðni og hugsjón. Ég kaupi ekkert nema 
vera búin að safna fyrir því vegna þess að við höfum hreinlega 
ekki efni á að taka lán. Ég vil að allir séu jafnir sem koma í 
þjónustu Ljóssins, við notum hugmyndafræði valdeflingar og við 
berum mikla virðingu fyrir öllu okkar fólki.“

​Hver eru lífsgæði karla sem greinast með krabbamein?

„​Lífsgæði þeirra sem greinast með krabbamein eru mismun-
andi eins og við erum mörg. Við finnum þó að það er erfiðara 
fyrir karlmenn að leita sér hjálpar og fyrstu skrefin inn í Ljósið 
geta verið þung fyrir þá. Lífið verður aldrei alveg eins og það var 
áður þegar fólk greinist með krabbamein, sama hver meðferðin 
er því bara orðið krabbamein er ennþá gildishlaðið og getur eitt 
og sér orsakað kvíða og depurð. Sumir sem eru í endurhæf-
ingu snúa aftur í sömu hlutverk og þeir sinntu fyrir veikindin en 
aðrir þurfa að gera miklar breytingar á hlutverkum og daglegu 
lífi. Krabbameinsmeðferðir geta líka haft áhrif á líkamann, eins 
og hormónalyf sem karlmenn með blöðruhálskirtilskrabba-
mein taka en þau geta valdið því að brjóstin stækka, eistun 
minnka og karlmenn fá erfið svitakóf. Þá geta risvandamál og 
þvagleki valdið mikilli vanlíðan og þeir geta fengið þá tilfinningu 
að karlmennskan sé löskuð. Þess vegna er mjög mikilvægt að 
karlmenn í þessum sporum hitti bæði fagfólk og jafningja til að 
fá ráð og spegla sig við aðra í sömu sporum.“

​Erna Magnúsdóttir framkvæmdastýra í Ljósinu. 

„​Þeir upplifa karlmennskuna laskaða“ 

L
jósið leggur áherslu á að endurhæfing hefjist 
strax við greiningu enda sýna rannsóknir að 
það gefur bestan árangur til framtíðar. Endur-
hæfing eftir greiningu krabbameins á að standa 
öllum til boða óháð efnahag, búsetu og aldri 
en Ljósið hefur eftir fremsta megni komið til 
móts við þá sem þurfa á sérhæfðri þverfaglegri 
endurhæfingu að halda. Ljósið er eina sér-
hæfða endurhæfingarmiðstöðin fyrir krabba-
meinsgreinda og aðstandendur þeirra og fólk 

kemur til að byggja sig upp líkamlega, andlega og félagslega,“ 
segir ​Erna Magnúsdóttir framkvæmdastýra Ljóssins þangað 
sem 600 manns leita á mánuði til að fá fjölbreytta og uppbyggj-
andi endurhæfingu. „Ljósið þjónustar karlmenn með blöðruháls-
kirtilskrabbamein, nánustu aðstandendur þeirra og fjölskyldu. 
Ljósið leggur upp með að veita stuðning í kjölfar greiningar, 
fræða um bjargráð, styðja við virkni og félagslega þátttöku með 
það að markmiði að menn geti aftur sinnt þeim hlutverkum sem 
þeir kjósa utan Ljóssins.“

Í upphafi endurhæfingarferils er sett saman dagskrá sem 
nær til líkamlegrar, andlegrar og félagslegrar endurhæfingar. „​
Í endurhæfingarferlinu er grunnfræðsla fyrir alla nýliða. Hvað 
varðar karlmennina þá eru þetta fjögurra skipta námskeið með 
samtals átta fyrirlesurum. Auk þess stendur þeim til boða líkam-
leg endurhæfing í tækjasal eða í hóp, jóga, handverksnámskeið, 
námskeið í núvitund, þrautseigju, heilsunudd, snyrting og jafn-
ingjahópar. Þá er þverfaglegur hópur fagaðila sem hægt er að 
fá ráðgjöf hjá eins og næringarfræðingur, markþjálfi, sálfræðing-
ur, íþróttafræðingur og fjölskyldumeðferðarfræðingur. Þegar 

​Ljósið þjónustar karlmenn sem grein-
ast með krabbamein í blöðruhálskirtli. 

​Þráinn Þorvaldsson er hér í miðjunni ásamt börnum sínum 
þeim Óskari Þór, Hrönn og Sif Þráinsbörnum. 

Byrjuðu að safna ánægjustundum

G
reiningin var áfall fyrir okkur hjónin fyrir 
19 árum og útlitið var ekki gott. Læknar 
spáðu illa fyrir mér ef ég færi ekki í 
meðferð sem var viðtekin venja nær 
allra karla á þeim tíma. Ég og eiginkona 
mín, Elín Guðrún Óskarsdóttir sem nú 
er látin, ákváðum því að safna ánægju-
stundum, sem er fjárfesting sem ég 
sé ekki eftir í dag. Við framkvæmdum 
strax það sem okkur datt í hug í stað 

þess að bíða með það til morguns. Við ferðuðumst töluvert 
innanlands og utan. Við byrjuðum árið 2005 á því að fara í 
ferð til Kína og fórum í aðventuferðir í byrjun desember með 
Bændaferðum til Pilsen, Prag og Nürnberg. Við gerðum alltaf 
eitthvað jákvætt enda vissum við aldrei hvað morgundagurinn 
bar í skauti sér,“ segir Þráinn Þorvaldsson, fyrrverandi fram-
kvæmdastjóri SagaMedica og fyrrverandi formaður Framfarar, 
félags karla sem greinst hafa með krabbamein í blöðruháls-
kirtli.

Þráinn er brautryðjandi í virku eftirliti og naut sjálfur fullra 
lífsgæða í 14 ár áður en hann fór í meðferð. „Þegar fólk greinist 
með krabbamein heldur það að dauðinn blasi við. En blöðru-
hálskrabbamein er orðið mjög viðráðanlegt í dag. En til að velja 
virkt eftirlit þurfa ákveðnar forsendur að vera til staðar. Það 
eru tvenns konar mælingar sem þurfa að vera innan ákveðinna 

Þráinn Þorvaldsson naut fullra lífs-
gæða í 14 ár áður en hann fór í með-
ferð við krabbameini í blöðruhálskirtli. 

Útgefandi Krabbameinsfélagið Framför Ábyrgðarmaður Guðmundur Páll Ásgeirsson Umsjón Svanhvít Ljósbjörg Gígja svanhvit@mbl.is 

Blaðamaður Elínrós Líndal elinros@mbl.is Prentun Landsprent ehf.

marka. Annað er svokallað Gleason-stig sem þarf að vera 6 
(3+3) eða undir og hitt er PSA-gildið sem þarf að vera undir 
10. Einnig er talað um Gleason 7 (3+4) og PSA-gildi undir 20 
með aðeins meiri áhættu. Þeir sem eru með þessi gildi geta 
farið í þetta eftirlit,“ segir Þráinn og bætir við að fylgifiskur virka 
eftirlitsins sé aukið andlegt álag. 

Um 20 ár frá greiningu​
Þráinn hittir marga sem sjá eftir að hafa farið í meðferð. 

Menn sem segjast ekki hafa gert sér grein fyrir afleiðingunum. 

„Ég hef talað við marga menn á undanförum árum sem 
greinast og flutt marga fyrirlestra. Laun mín eru þegar menn 
andvarpa af feginleik í lok samtalsins, þakka fyrir samtalið og 
greina frá því að nú líði þeim betur. Það sem ég mæli með fyrir 
alla er að draga djúpt inn andann og að fræðast eins mikið og 
mögulegt er um krabbameinið áður en þeir taka ákvarðanir.“ 

Þráinn trúir því að hugur og líkami séu eitt og hafi því áhrif 
hvort á annað. Hann eignar þessum hugmyndum þá staðreynd 
að hann er enn þá á lífi, 20 árum eftir greiningu. „Ég trúi að 
jákvæðar hugsanir, andleg líðan, hollt mataræði og hreyfing 
hafi sín áhrif. Og einnig að náttúruvörur geti haft góð áhrif og 
er ég sem dæmi einn þeirra sem komu að stofnun Saga-
Medica til að leggja mitt af mörkum að þróa hágæðavörur úr 
íslenskri náttúru til þess að bæta heilsu fólks. Að mínu mati er 
mikilvægast að hafa trú á því sem verið er að gera hvort sem 
það eru lyf eða náttúruvörur. Viljastyrkurinn skiptir eins miklu 
og löngunin til að lifa. Vegna þessa mæli ég með fyrir alla 
að taka hvern dag og gera hann að besta degi lífsins,“ segir 
Þráinn.  

​Þráinn er einn af fjórum stofnendum samtaka í Banda-
ríkjunum sem heita ASPI (e. Active Surveillance Patients 
International) sem styðja og upplýsa menn sem greinast með 
blöðruhálskrabbamein um virkt eftirlit. Samtökin hafa veitt 
læknum sem eru brautryðjendur á þessu sviði viðurkenningu. 
Á síðasta ári ákváðu samtökin að heiðra einstaklinga sem 
hafa verið brautryðjendur á sviði Virks eftirlits. Ákveðið var að 
viðurkenningin yrði nefnd Thrainn Thorvaldsson´s Award til 
heiðurs brautryðjandastarfi Þráins. Þráinn segist hafa tekið 
við verðlaununum fyrir hönd þeirra einstaklinga sem taka þá 
áhættu að láta reyna á nýjar aðferðir í lækningum án þess að 
reynsla sé komin á meðferðina eins og hann hafi gert 2005. 

​Ljósmynd/Olga Björt Þórðardóttir

​Lárus Jón Björnsson er 
sjúkraþjálfari hjá Tápi.

Kynlíf og nánd
„Sumir þeirra manna sem 
ég hitti reglulega glíma við 
krabbamein í blöðruhálskirtli 
og afleiðingar þess. Algeng-
ustu afleiðingar meðhöndl-
unar á því eru þvagleki og ris-
vandi og getur sjúkraþjálfun 
gagnast mönnum mikið við 
að flýta fyrir bata og koma í 
veg fyrir síðbúnar afleiðingar 
sem haldast í hendur við 
meðferðina. Sjúkraþjálfunin 
felur til dæmis í sér fræðslu 

um mikilvægi grindarbotnsæfinga sem og hluti sem hægt er 
að gera til að flýta fyrir því að þeir öðlist getuna til að ná risi 
aftur,“ segir Lárus Jón Björnsson sjúkraþjálfari. 

Lárus og Indíana Rós Ægisdóttir kynfræðingur verða 
með námskeiðið Kynlíf og nánd fyrir karlmenn sem greinst 
hafa með krabbamein í blöðruhálskirtli og maka þeirra 16. 
nóvember í Forvarnarmiðstöðinni. „Vinnusmiðjan er fyrir pör 
til að efla kynheilsuna. Minn þáttur í námskeiðinu snýr að 
líkamlegum áhrifum af meðferð við krabbameini, og hvað 
ég legg áherslu á í mínu starfi sem sjúkraþjálfari, til að auka 
lífsgæði, þrátt fyrir sjúkdóminn,“ segir Lárus.

Blái      trefillinn

Stöndum með Krabbameinsfélaginu Framför 

gegn krabbameini í blöðruhálskirtli hjá körlum. 

Það greinast fjórir og einn deyr í hverri viku.

Þú getur keypt næluna í apótekum Lyfju, 

Lyf og heilsu, Apótekaranum og  

á bensínstöðvum N1 og Olís og á  

www.blaitrefillinn.is

Sunnudaginn 10. nóvember kl. 14:00 verður 

stutt gönguferð í Heiðmörk. Skemmtilegir  

fararstjórar frá Fjallafjör sjá um að halda uppi 

fjörinu. Við hittumst á Borgarstjóraplaninu.

Nánar á  

www.blaitrefillinn.is/gongudagur

ÞÚ STENDUR EKKI EINN
göngudagurinn verður í Heiðmörk  

10. nóvember kl. 14:00

​Rafn Hilmarsson yfirlæknir þvagfæraskurðlækninga mælir 
með að vera í kjörþyngd og að huga að mataræði. 

„Lífslíkurnar orðnar mjög góðar“

K
rabbamein í blöðruhálskirtli er algengasta 
krabbameinið sem karlar fá hér á landi,“ 
segir Rafn Hilmarsson, yfirlæknir þvag-
færaskurðlækninga á Landspítala. „Með-
alaldur karlmanna sem fá krabbameinið 
er í kringum 72 ár, því má segja að þetta 
sé sjúkdómur eldri manna þótt menn geti 
verið allt niður í fimmtugt að greinast. 
Það eru í kringum 2.800 einstaklingar 
á lífi með sjúkdóminn í dag og í kringum 

270 einstaklingar sem greinast á ári hverju. Þannig að þetta 
er stór hópur karla sem við fylgjumst með,“ segir Rafn og 
bætir við: „Fyrr á öldum dóu menn ungir úr slysum, vosbúð 
og smitsjúkdómum. Þeir lifðu sjaldnast nógu lengi til að fá 
blöðrushálskirtilskrabbamein. Algengi þessa krabbameins í 
dag endurspeglar í raun og veru hversu gott við höfum það 
og hversu gott heilbrigðiskerfið okkar er, karlar lifa nógu 
lengi til að fá þennan sjúkdóm. Krabbameinið er læknanlegt 
ef það er staðbundið en ef það hefur dreift sér frá blöðru-
hálsi þá verðum að beita öðrum úrræðum. Við staðbundn-
um sjúkdómi beitum við virku eftirliti, skurðaðgerð eða ytri 
geislameðferð. Við dreifðum sjúkdómi beitum við lyfja-
meðferð til að halda sjúkdómnum í skefjum. Krabbameinið 
getur oft legið í dvala svo árum skiptir, þannig að þó ekki sé 

Rafn Hilmarsson, yfirlæknir þvag-
færaskurðlækninga á Landspítala, 
er einn helsti sérfræðingur landsins í 
krabbameini í blöðruhálskirtli.

Algengi þessa krabbameins í dag 

endurspeglar í raun og veru hversu 

gott við höfum það og hversu gott heil-

brigðiskerfið okkar er, karlar lifa nógu 

lengi til að fá þennan sjúkdóm.

Blöðruhálskrabbamein 
uppgötvast stundum 
fyrir tilviljun svo það 
er gott fyrir alla karla 
eldri en 50 ára að láta 
árlega athuga PSA-gildi 
og karlar upp úr 40 ára 
þegar saga um krabba-
mein er í ættinni. Þó 
er mikilvægt að hafa í 
huga að PSA-próf segir 
ekki til um krabbamein 
heldur hvort það sé bólga í blöðruhálskirtli. Það gæti síðan 
gefið vísbendingu en stundum fer PSA-gildið hátt, jafnvel 
mjög hátt en samt er ekkert krabbamein.

Helstu einkenni:

• Oftast eru engin einkenni. 

• Þvagtregða. Erfiðleikar að byrja þvaglát, kraftlítil 
þvagbuna, dropar í lok þvagbunu og/eða erfitt að tæma 
þvagblöðruna.

• Tíð þvaglát, sérstaklega á næturnar.

• Blöðrubólga, verkur eða óþægindi við þvaglát.

• Blóð í þvagi eða sáðvökva. 
Gott er að vita að einkennin geta stafað af öðru en 
krabbameini en mikilvægt er að leita til læknis verði þeirra 
vart til að skera úr um hver orsökin er.
Hafi krabbameinið dreift sér til annarra líffæra getur það 
valdið eftirfarandi einkennum:

• Beinverkjum í mjöðmum, mjaðmagrind, hryggsúlu eða 
lærleggjum.

• Þreytu.

• Slappleika.

• Þyngdartapi. 

Ljósmynd/Unsplash, Taichi Nakamura

Líkleg og mögu-
leg einkenni

Krabbameinsfélagið Framför var stofnað 12. febrúar 2007. Til-
gangur félagsins er að styðja karla með krabbamein í blöðruháls-
kirtli, maka þeirra og aðstandendur. Framför starfar á landsvísu 
sem sjálfstætt stuðnings- og áhugamannafélag, er aðildarfélag 
í Krabbameinsfélagi Íslands og í samstarfi við Ljósið endurhæf-
ingarmiðstöð. 

Meginverkefni félÀgsins eru:

• Að ljá körlum með krabbamein í blöðruhálskirtli rödd í al-
mennri umræðu og tala þeirra máli við yfirvöld.

• Að gefa út fræðsluefni um krabbamein í blöðruhálskirtli og 
fylgikvilla þess, bæði fyrir sjúklingana og aðstandendur.

• Stuðla að auknum lífsgæðum hjá körlum sem greinast með 
krabbamein í blöðruhálskirtli og þeirra aðstandendum.

• Að skipuleggja fjölbreytt félagsstarf fyrir karla með krabba-
mein í blöðruhálskirtli og þeirra aðstandendur.

• Halda uppi fræðslu um krabbamein í blöðruhálskirtli, við 
greiningu og eftir meðferðir.

• Vinna að því að styrkja heilsugæslu, stuðla að forvörnum og 
efla snemmgreiningu á krabbameini í blöðruhálskirtli.

Hvernig er þÀð svo gert?

• Vefsíður: www.framfor.is og www.framforiheilsu.is en á þeim 
er mjög mikið af upplýsingum.

• Samningur við þvagfæraskurðlækna: Vinna með þeim að 
öllum vinklum.

• Bæklingar: Almennt um krabbamein í blöðruhálsi. Næstu 
skref. Spurningar við greiningu.

• Hellirinn: Samfélagsmiðstöð þar sem karlar hittast, ræða 
málin og læra hver af öðrum með reynslusögum og fleiru.

Verkefni hjÁ FrÀmför:

• Jafningjastuðningur – í síma eða hittingi.

• Tengiliðakerfi – nöfn fyrir nýgreinda.

• Framför í heilsu – stuðningsumhverfi við greiningu á krabba-
meini í blöðruhálskirtli, www.framforiheilsu.is.

• Framför í lífsgæðum – vefsvæði, sem byggir upp andlega, 
félagslega og líkamlega heilsu og stuðlar að heilsuforvörnum 
fyrir karlmenn yfir fimmtugt, www.framforilifsgaedum.is.

• Fjáröflun fyrir verkefni – Blái trefillinn / styrktarvinir / styrkir.

• Fyrirlestrar.

• Veftímarit – Hellisbúi.is þar sem komið er á framfæri alls 
konar fróðleik og sögum.

​Ljósmynd/Getty images

​Markmið Framfarar er meðal annars að stuðla að auknum 
lífsgæðum hjá körlum sem greinast með krabbamein í 
blöðruhálskirtli og þeirra helstu aðstandendum.

Um krabbameinsfélagið Framför

hægt að lækna það er hægt að halda því niðri í langan tíma,“ 
segir Rafn. 

Mikilvægt Àð ÀflÀ sér upplýsingÀ
Hvað skiptir mestu máli fyrir þá karlmenn sem hafa greinst 

með krabbameinið að vita?

„Að horfur þeirra sem greinast með krabbamein í blöðru-
hálskirtli eru almennt séð góðar. Við sjáum það á tölfræði 

okkar að lifun einstaklinga er góð. Jafnvel þeirra sem grein-
ast með mjög útbreiddan sjúkdóm þá eru fimm og tíu ára lífs-
horfur þeirra góðar samanborið við mörg önnur mein og hafa 
farið batnandi á síðustu árum,“ segir Rafn og bætir við að 
þeir sem greinast með staðbundið krabbamein í blöðruháls-
kirtli séu yfirleitt með góðar langtímahorfur. „Við álítum þetta 
krabbamein að hluta til lífsstílstengt vegna þess að tíðnin er 
hærri hjá okkur Vesturlandabúum en öðrum. Því skiptir máli 
að huga að mataræði, hreyfingu og að halda sér í kjörþyngd.“ 

Rafn segir almenna vitundarvakningu skipta máli þegar 
kemur að sjúkdómnum. „Ég vil bara benda öllum þeim mönn-
um sem eru að velta fyrir sér hvort þeir séu með krabbamein 
í blöðruhálskirtli að skoða heimasíður Krabbameinsfélagsins, 
Ljóssins og Framfarar og ef þeir vilja ganga lengra, að panta 
tíma hjá annaðhvort heimilislækni eða þvagfæraskurðlækni 
og fá skoðun og nánari upplýsingar um stöðu mála hjá sér,“ 
segir Rafn Hilmarsson, yfirlæknir þvagfæraskurðlækninga á 
Landspítalanum.

​Ljósmynd/Unsplash, Anderson

Karlar heyra í 
öðrum körlum
Hellirinn er hittingur sem 
er til húsa í aðstöðu 
Framfarar í Hverafold 
1-3 í Grafarvogi en þar 
hittast karlar fimmtu-
daga á milli 16 og 18. 
Sumir koma fyrr og 
þurfa að aðstoða við 
að raða kruðeríi á stóra 
diskinn. Það er gott fyrir 
karla sem vilja heyra frá 
öðrum körlum, hvernig þeim líður og hvernig þeir tækla 
kvilla í sínu bataferli því Framför er batasamfélag. Svo má 
bara fylgjast með því það þarf ekki að tjá sig. Þarna mæta 
karlar, allt frekar óformlegt og létt yfir, rætt er um ýmislegt 
sem körlum þykir mikilvægt, bíla eða báta en sneiðum hjá 
pólitík og trúarbrögðum, sem tekst ekki alltaf. Í boði er 
kaffi, vatn og te en líka Sæmundur og Sæmundur í spari-
fötum og Sæmundur í bleikum kjól. Ef einhver veit ekki 
hver Sæmundur er má gera ráð fyrir að hann sé ungur.

​Ljósmynd/Unsplash, Yunus Tug

​Til að mæla PSA-gildi þarf að fara í blóðprufu hjá lækni. 

Hver eru fyrstu skrefin í allar áttir?

F
yrstu skrefin til að kanna hvort maður gæti verið 
með blöðruhálskirtilskrabbamein er ekki flókið en 
vefst engu að síður fyrir mörgum. Fyrst er að hafa 
samband við til dæmis heimilislækni og biðja um að 
mæla PSA-gildi. Í lauslegri athugun og samtölum við 

karla koma stundum upp afsakanir. Þær má ekki leiða hjá sér 
heldur sýna þeim fullan skilning því fæstir eru að gera sér upp 
óöryggi eða jafnvel hræðslu. Ef niðurstaðan úr PSA er svo lág 
að engin ástæða sé til að fara lengra með þetta, þá er hægt að 
ganga glaður og sperrtur út í lífið. Jafnvel svo brattur að hvetja 
aðra til að taka þessi fyrstu skref. Næsta sem gerist er eftir að 
rannsóknarstofan er búin að fá niðurstöðu um hvað PSA-gildið 
er hátt. Þá hefur læknir eða krabbameinslæknir samband og 
fundur með þeim er ákveðinn. Í framhaldinu ákveður læknirinn 
að taka sýni og/eða senda í skanna en það er ekki svo vont 
miðað við að gera ekki neitt. Það verður aldrei nóg hamrað á 
því að hafa einhvern með sér í viðtal, hvort sem er maki eða 
vinur. Ástæðan er að þegar maður fær slæm tíðindi eða sláandi 
niðurstöðu á svoleiðis fundi þá í raun heyrir maður afskaplega 
lítið, upplýsingarnar fara einhvern veginn framhjá. Ef enginn 
aðstandendi er til staðar má alltaf hafa samband við til dæmis 
Krabbameinsfélagið Framför og við reynum að aðstoða, jafnvel 
fara með á fundinn.

Ef Gleason-gildin reynast of há mun læknirinn ræða fram-
haldið en það framhald getur verið af ýmsum toga og mikil 
þróun í þeim málum. Hér verða nefnd nokkur dæmi en úrræðin 
eru fleiri eins og læknirinn mun útskýra.

Virkt eftirlit: Það þýðir að framhaldið er sett í bið enda 
krabbameinið hægvaxandi en vaktað vandlega með mælingum 
hvort eða hvenær þurfi að taka á málum. Með virkni og dugn-
aði við að fylgjast með gæti biðin orðið án vandræða í mörg ár.

BrottnÁm: Gerð eru nokkur lítil göt á magann, farið inn í hann 

með nokkurs konar fjarstýringu, allt skoðað, blöðruháls tekinn 
og fjarlægður.

Geisli: Þá er litlum geislum skotið inn í líkamann og miðað á 
korn sem búið er að koma fyrir í blöðruhálskirtlinum. 

AndhormónÀmeðferð: Til að drepa sem mest af möguleg-
um krabbameinsfrumum taka karlar svokölluð andhormónalyf. 
Þau drepa niður til dæmis testósterón því talið er nokkuð víst 
að til dæmis testósterón næri krabbameinið.

Höfum ofarlega í huga að meðferðir eins og brottnám, geisli 
eða andhormónameðferð hafa ýmis aukaáhrif á líkamann. 
Þá erum við farnir að spá í lífsgæði … ekki bara að halda lífi. 
Hlutverk lækna er að bjarga lífi en Krabbameinsfélagið Framför 
snýst um blöðruhálskrabba frá öllum hliðum, hvort sem er 
stuðningur þegar menn fá fréttina, hvaða meðferðir eru í boði, 
hvernig á að snúa sér í þessu og yfirleitt látum við í Framför 
okkur allt varða.





greiningu, á meðan meðferð stendur og eftir að meðferð lýkur. 
Meðal námskeiða sem eru reglulega á dagskrá eru: Mannamál 
– sem er sérstaklega ætlað karlmönnum sem greinst hafa með 
krabbamein, Hugræn atferlismeðferð við svefnleysi, Núvitund og 
samkennd, Einbeiting og minni, þreytustjórnun, Bjargráð við kvíða, 
Óttinn við að endurgreinast og námskeið um Síðbúna fylgikvilla.“

Þorri segir að fræðsluverkefnið Karlaklefinn.is sé sérstaklega 
ætlað karlmönnum en þar má finna fræðsluefni af ýmsum toga. 
„Til að mynda upplýsingar um krabbamein, einkenni sem bregðast 
ætti við og heilbrigðar lífsvenjur sem draga úr líkum á krabba-
meinum. Auk þess er þar að finna svokallað Ákvörðunartæki sem 
ætlað er 50-70 ára körlum sem velta fyrir sér hvort þeir ættu að 
láta leita að vísbendingum um krabbamein í blöðruhálskirtli.“

Krabbameinsfélagið er í Skógarhlíð 8 í Reykjavík og er opið 
mánudaga til fimmtudaga frá kl. 9-16 og frá kl. 9-14 á föstudögum. 
Þjónustan er gjaldfrjáls og öllum opin. Hægt er að koma án þess 
að gera boð á undan sér eða hafa samband í síma 800 4040 eða 
senda fyrirspurn á netfangið radgjof@krabb.is.

​„Með því að muna hver þú ert. Það er eitthvað sem gerist 
þegar við förum á erfiðan stað, eitthvað svo einkennilegt 
fyrirbæri sem ég heyri ekki mikið talað um. Við áföll og þegar 
áhyggjur eru miklar, slökknar að vissu leyti á höfðinu, rökhugs-
uninni og við gleymum hver við erum og hvað við höfum og 
getum gert. Grunnurinn að því að upplifa hamingjuna í lífinu er 

að þú munir hversu dásamleg manneskja þú ert og að horfa 
upp og rýna í möguleikana í stað þess að stara ofan í moldina.“

​Er mikilvægt að halda í húmorinn þegar á móti blæs?

​„Heldur betur. Það hjálpar manni að hugsa skýrar. Hlátur og 
húmor auðvelda lærdóm. Rannsóknir sýna að þegar þú hlærð 
þá minnkar vörnin. Því er svo gríðarlega mikilvægt að halda í 
húmorinn. Þegar slaknar á taugakerfinu þá virkar maður betur 
sem manneskja.“

​Hvað er erfiðast við vinnuna þína í Ljósinu?

​„Það erfiðasta er áður en karlmenn koma í Ljósið. Þá meina 
ég að það er ekki erfitt að vinna með neinum í Ljósinu heldur 
oft erfitt að ná mönnum inn í Ljósið.“

Hvaða tækifæri sérðu í bataferli karlmanna?

​„Það fara flestir í gegnum sorgarferli í batanum sínum en 
einnig í gegnum uppfærslu þar sem þeir finna nýjan lífsvilja og 
von. Í veikindum getum við stundum fundið móðurskipið okkar, 
rótina og þá hugmyndafræði sem okkur vantaði í lífinu eða 
við endurskilgreinum hvað er mikilvægast. Í Ljósinu og á þeim 
stöðum þar sem þú sækir aðstoð getur maður verið maður 
sjálfur, fær hjálp við að lenda nýjum raunveruleika eða jafnvel 
við að uppfæra sjálfsmyndina ef þarf. Þar getur viðkomandi 
tekið stöðuna, uppfært sig og mögulega haldið áfram út í lífið 
sterkari og þakklátari en áður. Það er vonin, leiðin og mark
miðið.“

​Matti segir ákveðin tækifæri fólgin í bataferlinu þegar karl-
menn greinast með krabbamein í blöðruhálskirtli.

Margir verða sterkari en áður 

H
vað getur þú sagt okkur um störf þín fyrir 

Ljósið?

„Í Ljósinu kem ég mest að karlastarfinu, 
held fyrirlestra og kem inn á námskeið 
fyrir nýgreindar konur og fræðslufundi 
fyrir karlmenn sem miða að uppbyggingu 
í þeim breytingum sem þetta ferli hefur 
oft í för með sér. Ég hitti reglulega hópa 
með yngri mönnum og einnig þeim sem 
eldri eru. Ég sé einnig um svokallaðan 

Strákamat á föstudögum í hádeginu sem er dásamlegur og 
styðjandi félagsskapur um 20 karlmanna í Ljósinu og ég býð 
upp á einkaviðtöl fyrir einstaklinga sem vilja fá hvatningu og 
horfa áfram veginn í bataferlinu sínu.“

​Hvað ganga karlmenn í gegnum sem greinast með krabba-

mein í blöðruhálskirtli?

„Þeir ganga í gegnum breytingar. Þetta krabbamein leitar í 
líffærið sem skiptir okkur miklu máli. Það er alltaf áfall að grein-
ast en það fer misjafnlega með menn eftir aldri og hvar þeir 
eru staddir í lífinu. Krabbamein í blöðruhálsi getur haft áhrif á 
sjálfsmyndina en sem betur fer komast flestir í gegnum þessi 
veikindi. Það hefur orðið mikil breyting frá því ég hóf fyrst störf 
fyrir Ljósið árið 2008.“

​Hvað getur hjálpað í þeirri vegferð að veikjast?

„Að hitta aðra sem eru komnir lengra í bataferlinu. Það eru 
svo margir sem fara í gegnum þetta og alltaf gott að upplifa sig 
ekki einan. Það er bæði gott að gefa og þiggja í þessu ferli og 
það blasir við að til er fullt af þekkingu og reynslu sem hægt er 
að nýta og fá góðan stuðning í batasamfélögum á borð við þau 
sem finna má í Ljósinu endurhæfingarmiðstöð og Framför og 
fleiri góðum stöðum.“

​Hvernig heldur maður í hamingjuna á erfiðum tímum?

Matti Osvald Stefánsson, heildrænn 
heilsufræðingur og atvinnumarkþjálfi, 
hefur starfað fyrir Ljósið í fimmtán ár. Grunnurinn að því að upplifa 

hamingjuna í lífinu er að þú munir 

hversu dásamleg manneskja þú ert og 

að horfa upp og rýna í möguleikana í 

stað þess að stara ofan í moldina.

​Þorri Snæbjörnsson sálfræðingur talar um að ráðgjafar 
Krabbameinsfélagsins séu til staðar þegar á þarf að halda.

Því lífið  
liggur við

K
rabbameinsfélagið býður upp á fræðslu, upplýsingar, 
ráðgjöf og stuðning við fólk sem hefur greinst með 
krabbamein og aðstandendur. „Ráðgjafar okkar eru til 
staðar þegar á þarf að halda,“ segir Þorri Snæbjörnsson, 
sálfræðingur hjá Krabbameinsfélaginu. „Markmiðið er að 

aðstoða fólk við að ná jafnvægi við breyttar aðstæður í lífinu, veita 
stuðning og nauðsynlegar upplýsingar. Hjá okkur fær fólk ókeypis 
stuðning, ráðgjöf og fræðslu um félagsleg réttindi og þá þjónustu 
sem í boði er.“

Þá talar Þorri um að hjá Krabbameinsfélaginu starfi hjúkrunar
fræðingar, sálfræðingar og félagsráðgjafar og ráðgjöfin sé í boði 
á íslensku, ensku og pólsku. „Við bjóðum upp á mjög fjölbreytta 
þjónustu og ráðgjöf og þar má meðal annars minnast á símaráð-
gjöf, viðtöl, sálfræðiþjónustu, fræðslufundi, djúpslökun, hugleiðslu 
og jóga, fjarviðtöl og réttindaráðgjöf. Eins bjóðum við upp á 
fjölbreytt námskeið sem miða að því að aðstoða fólk við að takast 
á við þær áskoranir sem algengt er að standa frammi fyrir við 

Krabbameinsfélagið veitir mikilvæga 
þjónustu og stuðning við fólk sem 
hefur greinst með krabbamein og 
aðstandendur.

​Ljósmynd/Unsplash

​Það er allt endurgjaldslaust í Framför utan félagsgjöld.

Hvað kostar og hver 
borgar brúsann?
Varðandi kostnað einstaklinga við að vera með í krabba-
meinsfélaginu Framför og/eða nýta þjónustu sem félagið 
býður upp á, þá er stefnan að allt sé endurgjaldslaust og 
það hefur tekist. Eingöngu eru greidd félagsgjöld einu 
sinni á ári.

Hver borgar þá brúsann? Í þessu fylgiblaði eru auglýs-
ingar frá fyrirtækjum, félögum og stofnunum sem munu 
borga kostnað félagsins. Framför er líka með veftímaritið 
www.hellisbui.is og svo greiða margir hóflegt félagsgjald 
og við fáum ýmsa styrki.

Í raun væri erfitt að veita þjónustuna ef ekki væri fyrir 
þessi framlög og fyrir þau þökkum við kærlega.

Blái      trefillinn

Stöndum með Krabbameinsfélaginu Framför 

gegn krabbameini í blöðruhálskirtli hjá körlum. 

Það greinast fjórir og einn deyr í hverri viku.

Þú getur keypt næluna í apótekum Lyfju, 

Lyf og heilsu, Apótekaranum og  

á bensínstöðvum N1 og Olís og á  

www.blaitrefillinn.is

Með því að kaupa nælu Bláa trefilsins ert þú að leggja þitt að 

mörkum til að þinn maki, afi, sonur, bróðir, frændi eða vinur 

þurfi aldrei að ganga einn með krabbamein í blöðruhálskirtli.

Nánar á www.blaitrefillinn.is

SALA Á NÆLU BLÁA TREFILSINS
hefst 7. nóvember

​Hólmfríður 
Sigurðardóttir 
stýrir Makafélagi 
Framfarar og situr í 
stjórn félagsins. 

Lífið er ekki bara 
dans á rósum

Þ
rátt fyrir áföllin finnst mér lífið bara eitthvað 
svo gott og gefandi,“ segir Hólmfríður Sig-
urðardóttir, sem stýrir Makafélagi Framfarar 
og situr í stjórn félagsins. Það er ótrúleg 
orka í kringum Hólmfríði. Hún starfar sem 
umhverfisgyðja Orkuveitunnar á daginn og 
þó einungis sé eitt og hálft ár frá því eigin-
maður hennar veiktist þá eru þau bæði komin 
í Framför og hún í stjórn félagsins. „Félagið 
býður upp á mikilvægan jafningjastuðning. 

Það er alltaf áfall þegar makinn greinist með krabbamein. Fyrst 
verður maður dofinn og svo leita hugsanirnar í það hvort lífs-
förunauturinn muni lifa þetta af. Þá ertu á stigi lífsbjargar, þar 
sem öllu máli skiptir að lifa af. Svo tekur við tímabil úrvinnslu, 
þar sem maður byrjar að skoða hvað er í boði, til að taka burt 
meinið og sporna við endurgreiningu. Eftir það er algengt að 
fara inn í tímabil uppbyggingar þar sem mörg tabúmál finnast.“

Hólmfríður er þakklát fyrir bæklingana og allt efnið sem 
má finna á heimasíðu Framfarar, Ljóssins og Krabbameins-
félagsins. Það grípur fólk vel á fyrstu metrunum. „Afleiðingar 
sjúkdómsins eru svo annað mál en um 80% karlmanna sem 
greinast með krabbamein leita aðallega til maka sinna. Við 
erum í þeirri stöðu að fara í gegnum allt ferlið með þeim, mæta 
í læknatímana, fylgja í aðgerðina, lyfjameðferð og geisla. Það 
er svo mikið um að vera á þessum fyrstu stigum þegar verið 
er að bjarga lífinu, að maður hugsar ekki neitt um hvaða áhrif 
þetta hefur. Svo ekki sé talað um allan óttann sem kemur upp, 
um að missa manninn sinn. Í þessu stendur parið stundum eitt 
því dauðinn er svo mikið tabú í vestrænu samfélagi.“

Það breytti miklu fyrir Hólmfríði að fá að tala opinskátt um 
málin í vernduðu umhverfi eins og Framför hefur upp á að 
bjóða. „Í Framför opnuðust augun mín fyrir því hversu fjölbreyti-
legt bataferlið er. Þar eru bæði reynslusögur og góð fræðsla. 
Ég vissi ekkert um þetta krabbamein áður enda dettur manni 
ekki í hug að fræðast um það fyrr en maður stendur andspæn-
is sjúkdómnum. Það sem mér finnst svo dýrmætt og merkilegt 
við Framför er hversu opinskátt og teprulaust karlarnir tala. 
Það var mikill léttir að komast inn í samfélag sem talaði af 
virðingu og þekkingu um málaflokkinn.“

Hólmfríður segir rannsóknir benda til þess að mikilvægt sé 

að finna öruggt athvarf til að tjá sig. „Í raun erum við þannig 
gerð að við notum tungumálið til að létta á taugakerfinu. Ég 
get nefnt í þessu samhengi bókina Líkaminn geymir allt (e. The 
Body Keeps the Score) sem ég mæli eindregið með fyrir alla. 
Við konur virðumst vera duglegri að nota tungumálið en karl-
menn. Hins vegar eru þeir líklegri til að draga sig inn í hellinn 
og einangra sig en fara svo vonandi inn í félagsskap eins og 
Framför áður en þeir skella sér út í lífið aftur.“

Makar karlmanna sem greinast 
með krabbamein eiga möguleika  
á stuðningi í Makafélaginu. 

​Fyrst verður maður dofinn og svo leita 

hugsanirnar í það hvort lífsförunautur-

inn til svo margra ára muni lifa þetta af.

​Ljósmynd/Unsplash, Kateryna Hliznitsova

Krabbamein í blöðruhálskirtli hefur veruleg áhrif á pör 
og parasambönd, nánd þeirra, félagslíf og geðheilsu.

Hætta á 
félagslegri 
einangrun

• Um 50% maka karla sem greinst hafa með krabba-
mein í blöðruhálskirtli telja að maki þeirra sé „ekki sami 
maðurinn“ og hann var fyrir meðferð. Einungis 30% 
töldu stöðuna óbreytta.

• Vísbendingar eru um að 15% maka telji sig myndu 
njóta góðs af því að hitta geðheilbrigðisstarfsfólk.

• 20% maka segjast hafa dregið úr þátttöku í félags- 
og tómstundastarfi vegna krabbameinsins.

• 20% maka segjast vera einmana.

Myndin sem dregin er upp Àf tilfinningÀlífi 
mÀkÀ kÀrlÀ sem greinst hÀfÀ með krÀbbÀmein 
í blöðruhÁlskirtli er einnig jÁkvæð:

• Tæplega 90% maka segjast tala opinskátt um 
krabbamein í blöðruhálskirtli.

• Þrátt fyrir að 46% maka greini frá að krabbamein í 
blöðruhálskirtli hafi breytt sambandi þeirra, segja næst-
um öll (43%) að krabbamein í blöðruhálskirtli hafi styrkt 
sambandið.

• Tæplega 60% maka segjast geta deilt ótta sínum 
opinskátt og 59% segjast geta talað um dauðann.

HættÀ Á félÀgslegri einÀngrun og Áhyggjur Àf 
geðheilbrigði eru þó Àugljós:

• 20% maka telja að karlinn þeirra ætti að leita til geð-
heilbrigðisstarfsfólks til að fá hjálp.

• 15% maka segjast hafa áhyggjur af sambandi sínu.

NiðurstöðurnÀr sýnÀ Àð Áhrif krÀbbÀmeins í 
blöðruhÁlsi Á kynlíf pÀrÀ eru töluverð:

• 75% maka greina frá því að kynlíf þeirra hafi verið 
betra fyrir krabbameinið.

• Rúmlega 50% maka greina frá að kynlíf sé þeim 
mikilvægt.

• 20% maka sögðust ekki hafa lengur þörf fyrir kynlíf 
vegna krabbameinsins.

• Um 30% maka segjast vera svekkt yfir að hafa „glat-
að“ kynlífi sínu og að þau ættu „í erfiðleikum með að 
höndla nýjar aðstæður“ varðandi kynlífið.

ÞÀð eru jÁkvæðÀr niðurstöður Àð:

• 75% maka töldu sig geta talað opinskátt um 
kynferðisleg vandamál í kjölfar meðferðar.

• Það getur hins vegar getur verið erfitt fyrir maka að 
leggja áherslu á eigin tilfinningar. Aðeins 42% sögðust 
eiga auðvelt með að tjá eigin tilfinningar um kynlíf.

Viðmælendur veittu einnig upplýsingÀr um 
notkun þeirrÀ Á lyfjum og tækjum til Àð bætÀ 
kynlífið:

• 75% sögðust vera meðvituð um búnað og lyf til að 
bæta kynlíf sitt.

• Tæplega 40% sögðu hins vegar að maki þeirra vildi 
ekki nota nein lyf eða búnað til að bæta stinningu sína.

Niðurstöðurnar sýna að krabbamein í blöðruhálskirtli 
hefur veruleg áhrif á pör og parasambönd, nánd þeirra, 
félagslíf og geðheilsu. Um er að ræða djúpstæð áhrif 
á líf ástvina. Í október verður haldinn fundur þar sem 
makar karla sem greinst hafa með krabbamein í blöðru-
hálskirtli geta hist, spjallað um það sem brennur á þeim 
og deilt góðum upplýsingum og ráðum. Frekari upplýs-
ingar má finna á heimasíðu Framfarar, framfor.is.

Í sumar birtust áhugaverðar niðurstöður úr 
rannsókn á vegum EUROPA UOMO sem 
snýr að mökum karla sem greinst hafa með 
krabbamein í blöðruhálskirtli. Svör fengust 
frá 1.135 mökum í 27 löndum. Helstu niður-
stöður sem birtar hafa verið eru:

​Ljósmynd/Getty images

​Á vefsíðu Uomo má finna upplýsingar 
og spyrja gervigreind spurninga. 

Gervigreind í alþjóðlegu samstarfi á íslensku
Gervigreind er að ryðja sér til rúms og samtök sjúklingafélaga í Evrópu um blöðru-
hálskrabbamein hafa lagt sitt af mörkum. Krabbameinsfélagið Framför er meðlimur 
í þessum samtökum og leggur ýmislegt til þeirra.

Þýðing Á heimÀsíðunni
Á vef samtaka www.europa-uomo.org má finna upplýsingar. Þar er hægt að þýða 

síðuna með því að fara á bláa hnappinn Translate efst á síðunni og þá kemur öll 
síðan á íslensku. Það verður að hafa í huga að þetta er vélþýðing og því oft ekki 
alveg á pari við okkar ylhýru íslensku. Engu að síður margt fróðlegt.

Gervigreind Á íslensku
Svo má finna bláan lítinn hnapp, sem kemur alltaf neðst á síðunni, sem stendur 

fyrir gervigreind. Ef ýtt er á þennan hnapp kemur upp texti á ensku en boðið er 
upp á að koma með spurningar í Write your message here. Þarna er hægt spyrja 
gervigreindina um allt tengt blöðruhálskrabba og hún reynir sitt besta. Rúsínan í pylsuendanum er að það er hægt að spyrja 
á íslensku og þá kemur svar á íslensku. Höfum líka í huga að þetta er vélþýðing, reyndar ágætt en svörin eru oft ekki alveg í 
samræmi við allar íslenskureglur en fara oft nálægt þeim. 

Blái      trefillinn

Stöndum með Krabbameinsfélaginu Framför 

gegn krabbameini í blöðruhálskirtli hjá körlum. 

Það greinast fjórir og einn deyr í hverri viku.

Þú getur keypt næluna í apótekum Lyfju, 

Lyf og heilsu, Apótekaranum og  

á bensínstöðvum N1 og Olís og á  

www.blaitrefillinn.is

Vinnusmiðjan fyrir karla með krabbamein í 

blöðruhálskirtli og þeirra maka. Tilgangur  

smiðjunnar er að styrkja pör í að höndla sameigin-

lega breytingar sem geta orðið á kynheilsukarla við 

meðferð á krabbameini í blöðruhálskirtli svo sem 

kynhvöt, kynsvörun og nánd.

Skráning á  

www.blaitrefillinn.is/vinnusmidja

VINNUSMIÐJAN  
KYNLÍF OG NÁND

verður 16. nóvember að Hverafold 1-3 í Reykjavík


